
pokazuje interes za 

druge 

sjedi sam/sama na školskim odmorima, radije jede užinu 
sam/sama, čak i ako ga/je vršnjaci zovu u aktivnosti. Ne 
pokazuje interes za aktivnosti ili teme tipične za uzrast. 
Ukoliko se ovo ponašanje ponavlja duži vremenski 
period, ubilježite ovaj indikator. 

Učenik/učenica djeluje 
bojažljivo 

Naprimjer, u kontaktu s vršnjacima ili nastavnicima, 
stručnim saradnicima. 

Učenik/učenica djeluje 
nesretno i tužno 

Ukoliko primijetite da je učenik/učenica duži vremenski 
period tužan/tužna i nesretan/nesretna potrebno je da 
ubilježite ovaj indikator. 

Učenik/učenica djeluje 
usamljeno i izolirano 

Primjećujete da je učenik/učenica duže vrijeme 
sam/sama tokom nastave, malih i velikih odmora 

Učenik/učenica je 
sklon/sklona 

samopovređivanju 

Ukoliko primjećujete da učenik/učenica udara glavom, 
ili tijelom o zid, grize nokte, štipa kožu, čupa kosu ili 
neke druge dijelove tijela, baca se na pod namjerno, na 

rukama ima ožiljke od zarezivanja kože određenim 

oštrim predmetima, označite ovaj indikator.  
Učenik/učenica 
pokazuje pretjerano 

seksualizirajuće 
ponašanje 

Ukoliko primjećujete da učenik/učenica pretjerano 
koristi proste riječi, pretjerano se zanima za tuđe i svoje 
genitalije, koristi seksualizirane motive u crtežima ili 
pričama, obilježite ovaj indikator. 

Uočavaju se tikovi kod 
učenika/učenice 
(nekontrolisane 

motoričke reakcije) 

Naprimjer, žmirkanje, podizanje kuta usana, grčenje 
mišića lica, ljuljanje, nekontrolisani pokreti tijela. 

Uočavaju se nagle 

promjene u težini 
učenika/učenice 

Ako primijetite da je učenik/učenica u toku jednog 
mjeseca ili tromjesečja značajno izgubio/la ili dobio/la 
na težini. 

Učenik/učenica često 
odlazi u toalet 

Više puta tokom jednog nastavnog dana ili čak jednog 
nastavnog časa, a da se to ponašanje ponavlja duži 
vremenski period. 

Učenik/učenica se žali 
na bolove u stomaku, 

glavobolje, mučnine... 

Ukoliko se ovo ponašanje javlja kontinuirano, bez 
jasnog uzroka tokom vremenskog perioda, obilježite 
ovaj indikator (npr. takve žalbe su svakodnevno i traju 
mjesec dana ili više). 

Učenik/učenica 
pokazuje nelagodu pri 

fizičkom kontaktu 

Naprimjer, pri najmanjem dodiru od strane vršnjaka ili 
nastavnika/nastavnica učenik/učenica se osjeća 
uznemireno. 

Kod učenika/učenice se 
uočavaju poteškoće u 
kontroli eliminacijskih 

funkcija (mokrenja i 

pražnjenja crijeva) 

Ukoliko je prisutno mokrenje ili pražnjenje crijeva u 
donji veš tokom nastave ili ukoliko Vam roditelj 
prijavljuje da je ovakvo ponašanje prisutno van škole, 
obilježite ovaj indikator. 

Kod učenika/učenice se 
uočavaju govorno-

jezičke poteškoće 
(tepanje, mucanje, 

usporen razvoj govora) 

Ukoliko smatrate da bi bilo neophodno da 

učenik/učenica posjeti logopeda, obilježite ovaj 
indikator. 

Kod učenika/učenice je 
primjetan specifičan 
sadržaj crteža i pismenih 
radova 

Učenik/učenica crta crteže i piše pismene radove koji 
sadrže neuobičajene motive, boje, šare i sl. (npr., stalno 
crtanje izrazito tamnih, crnih crteža, bodeža, agresivnih 
motiva ili pisanje o agresivnim ili autoagresivnim 

motivima). 

Nešto drugo što nije 
navedeno u listi, a tiče se 
ostvarenja principa 

najboljeg interesa 

učenika/učenice - upisati 

 

 

Na osnovu člana 66. st. (1) i (2) Zakona o organizaciji 
organa uprave u Federaciji Bosne i Hercegovine ("Službene 
novine Federacije BiH", broj 35/05) i člana 74. stav (4) tačka h) 
Zakona o odgoju i obrazovanju u osnovnoj i srednjoj školi u 
Kantonu Sarajevo ("Službene novine Kantona Sarajevo", broj 
27/24), ministrica za odgoj i obrazovanje Kantona Sarajevo 

donosi 

PRAVILNIK 
O PROVOĐENJU MJERA ODGOJNO-OBRAZOVNE 

PODRŠKE I STRUČNOG TRETMANA UČENIKA 

I. OPĆE ODREDBE 

Član 1. 
(Predmet pravilnika) 

Ovim pravilnikom propisuju se mjere odgojno-obrazovne 

podrške i stručnog tretmana za učenike s internaliziranim 
problemima u ponašanju, za učenike s neprihvatljivim oblicima 
ponašanja, obaveza osiguranja odgojno-obrazovne podrške 
učenicima kojima se izriču odgojno-disciplinske mjere i uopće 
za zaštitu učenika, način postupanja 
učitelja/nastavnika/razrednika (u daljem tekstu: nastavnik), 
pedagoško-psihološke službe (u daljem tekstu: stručna služba 
škole), direktora osnovnih i srednjih škola na području Kantona 
Sarajevo i roditelja/staratelja/usvojitelja (u daljem tekstu: 

roditelj), uloga i način angažovanja Mobilnog stručnog tima za 
krizne intervencije, postupanje škole u kriznim situacijama, radi 
osiguranja sveobuhvatnog pravilnog razvoja učenika i njegove 
prilagodbe u društvu, sigurnosti, dobrobiti i zaštite učenika. 

Član 2. 
(Značenje izraza) 

(1) Izrazi korišteni u ovom pravilniku imaju sljedeća 
značenja: 
a) učenik u riziku - učenik kojeg okružuju različiti 

faktori rizika koji predstavljaju prijetnju njegovom 

razvoju i prilagodbi u društvu. Faktori rizika mogu 
proizaći iz osobina samog učenika ili karakteristika 
njegove porodice, škole, vršnjačke skupine i šire 
zajednice; 

b) primijećeno ponašanje - predstavlja identificirane 

oblike ponašanja učenika koji ukazuju na postojanje 
faktora rizika koji negativno utiču na njegov razvoj i 
prilagodbu u društvu; 

c) neprihvatljivo ponašanje - svako ono ponašanje 
učenika koje na neki način ometa samog pojedinca u 
redovnom funkcionisanju, te može biti štetno i 
opasno po samog učenika i/ili njegovo okruženje. To 
su sva ona ponašanja koja su zakonski definisana 
kao zabranjena i za koje postoje propisane sankcije, 

a koja upozoravaju na nepovoljan razvoj i negativne 

ishode ako se pravovremeno ne interveniše, 
odnosno, ne pruži dodatna stručna ili šira društvena 
pomoć za prevladavanje manifestiranih ponašanja, 
kao i ponašanja koja imaju karakteristike 
uznemiravanja ili ugrožavanja učenika u digitalnom 
prostoru korištenjem interneta, aplikacija i 
društvenih mreža; 

d) odgojno-obrazovna podrška - ciljano stručno i 
sveobuhvatno djelovanje u školskom okruženju 
prema učenicima koje okružuju faktori rizika za 
pojavu neprihvatljivih ponašanja; 

e) stručni tretman - sistem stručne podrške i 
intervencije usmjeren na učenike koji zbog različitih 
faktora rizika ne uspijevaju primjereno odgovoriti 

očekivanjima i zahtjevima školskog okruženja i 
svojim ponašanjem nanose štetu, prije svega sebi, te 

drugima i/ili okruženju. Cilj stručnoga tretmana je 
promjena neprihvatljivih ponašanja i usvajanje 
djelotvornih, individualno i društveno prihvatljivih 
ponašanja učenika; 

f) stručne službe u zajednici - centar za socijalni rad, 

centar za mentalno zdravlje u zajednici i svi drugi 

resursi u zajednici koji mogu osigurati najbolji 

interes djeteta; 

g) Individualni plan podrške (IPP) - razvojni 

dokument kojim se sistematično i timski planiraju 
mjere u okviru škole s ciljem pružanja odgojno-

obrazovne podrške i stručnog tretmana u najboljem 
interesu djeteta; 

h) Individualni plan brige (IPB) - razvojni dokument 

s ciljem pružanja odgojno-obrazovne podrške i 
stručnog tretmana u najboljem interesu djeteta, 
kojim se planiraju mjere u školi i izvan nje, a u 

njegovoj izradi i realizaciji sudjeluju: učenik, 
roditelj, stručna služba škole, nastavnici, te stručne 
službe u zajednici; 

i) prevencija - proces kojim se osnažuju pojedinci i 
sistemi kako bi bili spremni odgovoriti životnim 
izazovima, događajima i tranzicijama, stvarajući i 
podupirući uslove koji će promovisati zaštitu prava, 
prihvatljiva ponašanja i zdrave životne stilove, te 
omogućavati razvijanje i učvršćivanje prosocijalnih 
oblika ponašanja i time posredno preduprijediti 
ispoljavanje neprihvatljivih oblika ponašanja; 

j) koordinacija - podrazumijeva reagovanje u 

okvirima stručne službe škole i reagovanja u okviru 
saradnje stručne službe škole i stručnih službi u 
zajednici kojoj škola pripada; 

k) zaštita učenika - podrazumijeva postupanje svih 

subjekata uključenih u odgojno-obrazovni proces u 

skladu sa principom najboljeg interesa djeteta u 

procesu pružanja podrške učeniku posebno u skladu 
sa UN Konvencijom o pravima djeteta. 

l) krizni događaj je iznenadan i/ili rijedak događaj 
koji djeluje izrazito uznemirujuće ili stresno na 
većinu ljudi. To je događaj koji ljudi percipiraju da 
ne mogu sami savladati (ili njegove posljedice) 

koristeći uobičajene mehanizme suočavanja. Ovakvi 
događaji mogu imati učinak na pojedinca, grupu, ali 
i na čitavu zajednicu; 

m) psihološka krizna intervencija predstavlja 

psihološku prvu pomoć. Cilj psihološke krizne 
intervencije je psihološka stabilizacija ljudi koji su 
direktno ili indirektno bili izloženi kriznom 
događaju. Psihološka stabilizacija se odnosi kako na 
emocionalne tako i na kognitivne procese. Cilj je, 

također, da se preveniraju dugoročne negativne 
psihološke posljedice na osobe pogođene krizom. 
Psihološka krizna intervencija nije psihoterapija, već 
preventivni postupak u cilju sprečavanja dugoročnih 
posljedica kriznog događaja. Krizne intervencije 
najdjelotvornije su ako se pokrenu što prije nakon 
kriznog događaja. 

(2) Izrazi koji imaju rodno značenje korišteni u ovom 
pravilniku ravnopravno se koriste za muški i ženski rod. 

II. NAČIN I OBLIK PROVOĐENJA ODGOJNO-

OBRAZOVNE PODRŠKE I STRUČNOG TRETMANA 

Član 3. 
(Cilj odgojno-obrazovne podrške i stručnog tretmana) 

(1) Cilj provođenja odgojno-obrazovne podrške u osnovnim i 
srednjim školama (u daljem tekstu: školama) je da učenik 

usvoji djelotvorna individualno i društveno prihvatljiva 

ponašanja razvijajući vještine potrebne za sveobuhvatan 
rast i razvoj, te brižno ophođenje prema sebi, drugima i/ili 
okruženju na način da će se jačati faktori zaštite u 
učenikovom okruženju, posebno u školi i porodici, a što 
ima za cilj blagovremenu prevenciju pojave poteškoća u 
adaptaciji i funkcionisanju učenika i prevenciji društveno 
neprihvatljivih ponašanja, uključujući rizike koji ukazuju 
na neprihvatljive oblike ponašanja u skladu s Pravilnikom 
o vođenju evidencije o neprihvatljivim oblicima 

ponašanja i/ili drugim faktorima koji mogu ugroziti 
najbolji interes učenika i zaštiti učenika. 

(2) Cilj stručnog tretmana je jačanje zaštitnih, protektivnih 
faktora u cilju adekvatne prilagodbe učenika, kao i 
promjena uočenih neprihvatljivih oblika ponašanja, te 
zaštita učenika kroz usvajanje djelotvornih individualno i 
društveno prihvatljivih oblika ponašanja. 

Član 4. 
(Svrha odgojno-obrazovne podrške i stručnog tretmana) 

Svrha provođenja odgojno-obrazovne podrške i stručnog 
tretmana zasniva se na ciljevima i načelima odgoja i 
obrazovanja u školi, u skladu s članom 3. Zakona o odgoju i 
obrazovanju u osnovnoj i srednjoj školi u Kantonu Sarajevo 
("Službene novine Kantona Sarajevo", broj 27/24) (u daljnjem 
tekstu: Zakon). 

Član 5. 
(Odgovornost škole za dobrobit djece) 

(1) Škola je obavezna brinuti o ostvarivanju najboljeg interesa 
učenika u situacijama nasilja, spolne zloupotrebe, 
zanemarivanja, odgojne zapuštenosti, zlostavljanja i 
izrabljivanja učenika, u skladu sa Zakonom, kao i drugim 
propisima donesenim u cilju zaštite prava djeteta u Bosni i 
Hercegovini. 

(2) Škole su dužne da osiguraju uslove za sigurno odrastanje, 
odgoj i obrazovanje, kao i zdrav rast i razvoj učenika s 
ciljem osiguranja najboljeg interesa učenika. 

(3) Roditelji, nastavnici, direktori i stručna služba škole su 
obavezni da jednaku važnost pridaju odgojnom i 
obrazovnom radu s učenicima. 

(4) U odgojno-obrazovnom radu nastavnici imaju 

odgovornost za sveobuhvatan rast i razvoj učenika, 
njegovu dobrobit, kvalitetu usvojenih znanja, vještina, 

navika i stavova, pravovremenog prepoznavanja faktora 

rizika u okruženju, adekvatno reagovanje i osiguranje 
najboljeg interesa učenika. 

(5) Stručna služba škole je dužna kroz odgojno-obrazovni rad 

i stručni tretman da pruža podršku u razvoju učenika, 
prevazilaženju razvojnih kriza, da prepozna faktore rizika 
u okruženju učenika, te reaguje u situacijama 
internaliziranih problema u ponašanju učenika, 
neprihvatljivih oblika ponašanja kao i da prevenira svaki 
vid ugrožavanja najboljeg interesa učenika. 

(6) Direktor je dužan da poduzima sve mjere u cilju 
ostvarivanja najboljeg interesa učenika, kao i da 
obezbijedi neophodne uslove za realizaciju odgojno-

obrazovne podrške i stručnog tretmana. 
(7) U školi se kontinuirano realiziraju sadržaji s učenicima 

svih razreda usmjereni na prevenciju svih oblika 

nasilja/neprihvatljivih oblika ponašanja, poticanje 
učeničke dobrobiti i njihove zaštite. 

(8) Direktor škole organizira aktivnosti iz stava (7) ovog 
člana i na kraju školske godine o provedenim 
aktivnostima dostavlja izvještaj Javnoj ustanovi "Institut 
za razvoj preduniverzitetskog obrazovanja Kantona 

Sarajevo" (u daljem tekstu: Institut). 

(9) Na izradi i implementaciji programa primarne prevencije 

neprihvatljivih oblika ponašanja, zaštite učenika i njihove 
dobrobiti učestvuju profesionalci iz sektora obrazovanja, 
zdravstva, socijalne zaštite i sigurnosnog sektora. 

Član 6. 
(Kompetencije nastavnika i stručnih saradnika) 

(1) U cilju prevencije neprihvatljivih oblika ponašanja i 
zaštite učenika direktor škole na početku svake školske 
godine upoznaje sve nastavnike s njihovim pravima, 

obavezama i odgovornostima propisanim ovim 

pravilnikom. 

(2) Na početku svake školske godine razrednik upoznaje 
učenike i roditelje o načinu i obliku provođenja odgojno-

obrazovne podrške i stručnog tretmana učenika s 
neprihvatljivim oblicima ponašanja i/ili drugim faktorima 
koji mogu ugroziti najbolji interes učenika i zaštiti 
učenika uopće. 

(3) Kroz program obaveznog stručnog usavršavanja, 
nastavnici i stručni saradnici u osnovnoj i srednjoj školi su 
obavezni najmanje dva sata godišnje pohađati edukacije 
koje se odnose na oblast koja je predmet ovog pravilnika. 

(4) Na početku školske godine direktor škole je u obavezi 
organizirati: 

a) edukaciju za roditelje iz oblasti zaštite učenika i 
primjene Pravilnika o vođenju evidencije o 
neprihvatljivim oblicima ponašanja i/ili drugim 
faktorima koji mogu ugroziti najbolji interes učenika 
i zaštiti učenika i sadržaja iz Pravilnika o provođenju 
mjera odgojno-obrazovne podrške i stručnog 
tretmana učenika (jedan školski čas) i 

b) edukaciju roditelja iz oblasti zaštite učenika u 
digitalnom okruženju na temu: "Digitalni mediji i 
odgoj djeteta - zaštita učenika u digitalnom 
okruženju" (jedan školski čas). 

(5) Škola u saradnji s Vijećem roditelja jednom u toku 
nastavne godine realizuje zajedničku aktivnost nastavnika, 
stručnih saradnika i roditelja na temu "Zaštita djece u 
digitalnom okruženju". 

(6) Za realizaciju aktivnosti iz st. (4) i (5) ovog člana 
zadužuju se stručni saradnici i razrednici. 

(7) Izvještaj o realiziranim edukacijama s roditeljima učenika 
svih odjeljenja u školi potrebno je dostaviti do kraja prvog 
polugodišta Institutu. Izvještaj obavezno mora sadržavati: 
naziv teme, odjeljenje u kojem je realizirana edukacija za 

roditelje i ime/imena predavača. 

Član 7. 
(Zaštita najboljeg interesa djeteta u toku provođenja odgojno-

obrazovne podrške i stručnog tretmana) 
(1) U toku provođenja odgojno-obrazovne podrške i stručnog 

tretmana obavezno je da se razrednici, nastavnici i stručni 
saradnici rukovode etičkim principima koji se odnose na 

savjetodavni rad s djecom, kao i odredbama Konvencije 

Ujedinjenih naroda o pravima djeteta koje se odnose na 

poštivanje prava i stavova djeteta. 

(2) Razrednik ili stručni saradnik poziva učenika na 
savjetodavni razgovor u okviru škole (nasamo, poslije 
časa, poslije nastave). 

(3) Razrednik ili stručni saradnik su dužni obezbijediti 
sigurno mjesto u okviru škole gdje će obaviti savjetodavni 
razgovor s učenikom i roditeljem, kako bi se zaštitila 
privatnost učenika. 

Član 8. 
(Utvrđivanje faktora rizika za neprihvatljive oblike ponašanja 
i/ili drugih faktora koji mogu ugroziti najbolji interes učenika i 

zaštitu učenika) 
Stručna služba škole utvrđuje faktore rizika za 

neprihvatljive oblike ponašanja i zaštitu učenika, na osnovu 
Pravilnika o vođenju evidencije o neprihvatljivim oblicima 
ponašanja i/ili drugim faktorima koji mogu ugroziti najbolji 
interes učenika i zaštiti učenika. 

Član 9. 
(Provođenje odgojno-obrazovne podrške i stručnog tretmana) 

Stručna služba škole nakon utvrđivanja faktora rizika iz 

člana 8. ovog pravilnika provodi odgojno-obrazovnu podršku i 
stručni tretman učenika kojem je utvrđeno neprihvatljivo 
ponašanje i/ili su uočeni drugi faktori koji mogu ugroziti 
ostvarivanje najboljeg interesa učenika u skladu s članom 8. 

ovog pravilnika i osigurava odgovarajuću stručnu podršku 
roditeljima učenika. 

Član 10. 
(Sadržaj odgojno-obrazovne podrške) 

(1) Sadržaj odgojno-obrazovne podrške je usmjeren na 
stručni rad s učenikom, i to kroz: savjetovanje, programe 
razvijanja komunikacijskih, socijalnih i životnih vještina 
učenika, pomoć u organizaciji i načinu učenja, poticanje 
odgovornog i prihvatljivog ponašanja, smisleno bavljenje 
slobodnim vremenom, usvajanje društvenih normi, 
prevenciju ovisnosti i druge sadržaje primjerene 
potrebama učenika. 

(2) Roditeljima učenika, u skladu s potrebama, pruža se: 
savjetovanje, unapređenje roditeljskih vještina, podrška 
porodici i druge mjere podrške i osnaživanja. 

(3) Oblici podrške učeniku u školskom okruženju za vrijeme 
nastave, prije ili poslije nastave uključuju: 
a) odgojno usmjeravanje učenika; 
b) individualne ili grupne razgovore usmjerene razvoju 

socijalnih i životnih vještina; 
c) uključivanje učenika u individualni i/ili grupni rad 

usmjeren na razvoj socijalnih vještina učenika; 
d) individualnu i/ili grupnu pomoć u učenju; 
e) uključivanje učenika u dopunsku ili dodatnu 

nastavu; 

f) dodatnu pažnju učitelja/nastavnika učenika 
usmjerenu poticanju aktivnog sudjelovanja učenika 
u nastavnom procesu; 

g) uključivanje učenika u izvannastavne aktivnosti u 

cilju prevencije neprihvatljivih oblika ponašanja 
učenika, podrške i jačanja psihofizičke dobrobiti 
učenika. S tim u vezi, u školi se realiziraju: sportske 
sekcije, art terapija, muzikoterapija, igranje uloga u 

sklopu dramske sekcije, učenički literarni radovi i 

druge prikladne vannastavne aktivnosti koje potiču 
dobrobit učenika; 

h) individualno i/ili grupno savjetovanje 

roditelja/staratelja učenika s ciljem jačanja odgojnih 
kompetencija roditelja; 

i) osnaživanje i unapređivanje kompetencija 
učitelja/nastavnika za rad s učenicima u riziku za 
razvoj neprihvatljivih oblika ponašanja i 

j) druge odgovarajuće oblike podrške. 
(4) Prilikom izbora vrste i sadržaja odgojno-obrazovne 

podrške učeniku stručna služba škole u obzir uzima vrstu 
potreškoće s kojom se učenik suočava ili neprihvatljivi 
oblik ponašanja koji manifestuje učenik, lične kapacitete 
učenika i donosi odluku o stručnoj podršci u skladu s 
potrebama i mogućnostima učenika, uvažavajući najbolji 
interes učenika. 

Član 11. 
(Sadržaj stručnog tretmana) 

Stručni tretman koji se provodi od strane stručne službe 
škole, podrazumijeva utvrđivanje uzroka internaliziranih 
poteškoća učenika, neprihvatljivih oblika ponašanja, procjenu 
učeničkih potreba, definisanje sadržaja i oblika rada u skladu s 
prepoznatim potrebama učenika. 

Član 12. 
(Primjena Pedagoških standarda i normativa) 

Odgojno-obrazovna podrška i stručni tretman iz čl. 10. i 
11. ovog pravilnika provode se u skladu s Pedagoškim 
standardima i normativima za osnovnu i srednju školu. 

Član 13. 
(Saradnja razrednik - stručna služba) 

(1) Kada je kod učenika primijećeno ponašanje koje se nalazi 
na Listi indikatora za rano prepoznavanje faktora rizika 

i/ili drugih faktora koji mogu ugroziti najbolji interes 

učenika/učenica i zaštite učenika utvrđenoj Pravilnikom o 

vođenju evidencije o neprihvatljivim oblicima ponašanja 
i/ili drugim faktorima koji mogu ugroziti najbolji interes 

učenika i zaštiti učenika, nastavnik je obavezan da o tome 
usmeno obavijesti razrednika odjeljenja kojem učenik 
pripada. 

(2) Razrednik, neposredno po saznanju, poziva roditelja, 

razgovara o primijećenom ponašanju učenika i zajedno s 
njim pruža adekvatnu odgojno-obrazovnu podršku 
učeniku. 

(3) Ukoliko procijeni da problem ipak prevazilazi njegove 

kompetencije, razrednik obavezno obavještava stručnu 
službu škole, na način primjeren okolnostima (pismeno ili 
usmeno). Ova obavijest uključuje sljedeće podatke: ime i 
prezime nastavnika, ime i prezime učenika, primijećeno 
ponašanje u skladu s Pravilnikom o vođenju evidencije o 
neprihvatljivim oblicima ponašanja i/ili drugim faktorima 
koji mogu ugroziti najbolji interes učenika i zaštiti 
učenika. 

(4) Ukoliko se roditelj ne odaziva na poziv ili ignoriše 
sugestije razrednika, razrednik odmah obavještava stručnu 
službu škole o primijećenom ponašanju učenika od strane 

nastavnika ili samog razrednika u cilju ostvarivanja 

najboljeg interesa učenika. 
(5) Stručna služba škole unosi podatke o primijećenom 

ponašanju učenika na način kako je to propisano 
Pravilnikom o vođenju evidencije o neprihvatljivim 
oblicima ponašanja i/ili drugim faktorima koji mogu 
ugroziti najbolji interes učenika i zaštiti učenika. 

Član 14. 
(Individualni plan podrške - IPP) 

(1) Stručna služba škole, neposredno po saznanju o 
problemima u ponašanju učenika, usmeno i pismeno 
poziva roditelje u školu, obavještavajući ih o 
primijećenom ponašanju. 

(2) Stručna služba škole predlaže roditeljima mjere za 
odgojno-obrazovnu podršku i stručni tretman za učenika s 
uočenim internaliziranim problemima u ponašanju i 
neprihvatljivim oblicima ponašanja. 

(3) Stručna služba škole u saradnji s roditeljima izrađuje 
Individualni plan podrške za učenika (u daljnjem tekstu: 
IPP), osiguravajući najbolji interes djeteta i zaštitu ličnih 
podataka. Obrazac za izradu IPP je sastavni dio ovog 

pravilnika - Prilog broj 1. 

(4) IPP iz stava (3) ovog člana je sastavni dio pedagoške 
dokumentacije, Pedagoškog kartona učenika, u skladu sa 
standardima struke. 

(5) Ukoliko roditelj nije saglasan s izradom IPP-a ili ne 

prihvata njegov sadržaj, stručna služba škole obavještava 
nadležni centar za socijalni rad i izrađuje IPP bez 
saglasnosti roditelja, u cilju ispunjavanja obaveze 

postupanja u najboljem interesu učenika. 
(6) Nadležni centar za socijalni rad će realizirati adekvatne 

programe podrške porodici učenika za kojeg se kreira IPP, 

bez saglasnosti roditelja. 

Član 15. 
(Individualni plan brige - IPB) 

(1) Ukoliko IPP (Individualni plan podrške) iz člana 14. ovog 
pravilnika ne daje očekivane rezultate i/ili ako se desio 
iznenadni događaj u školi ili izvan nje, a za koji postoji 
saznanje da može ugroziti najbolji interes učenika (npr. 
nasilje u školi, izvan škole, zanemarivanje i sl.), stručna 
služba škole u što kraćem roku organizuje multisektorski 
sastanak kojem u isto vrijeme prisustvuju: roditelji svih 

uključenih učenika, stručna služba škole, direktor škole, 
predstavnici nadležne službe za socijalni rad, predstavnici 
nadležnog centra za mentalno zdravlje, predstavnik 
nadležne policijske uprave i druge osobe ili predstavnici 
institucija po procjeni stručne službe škole. Poziv za 
sastanak se dostavlja isključivo pismenim putem. 

(2) Individualni plan brige (u daljem tekstu: IPB) izrađuje 
stručna služba škole uz saglasnost roditelja i u saradnji s 
roditeljima i stručnim službama u zajednici, čija je stručna 
pomoć neophodna za provođenje IPB-a. Obrazac za 

izradu IPB je sastavni dio ovog pravilnika - Prilog broj 2. 

(3) Izuzetno od stava (2) ovog člana, IPB se može izraditi i 
bez saglasnosti roditelja, ukoliko je to u najboljem 

interesu učenika, a nadležni centar za socijalni rad će 
realizirati adekvatne programe podrške porodici učenika 
za kojeg se kreira IPB, bez saglasnosti roditelja. 

(4) Ukoliko stručna služba škole ima potrebne kapacitete, IPB 
se izrađuje u školi. 

(5) Ukoliko stručna služba škole nema kapacitete za izradu 
IPB-a, traži pomoć stručne službe u zajednici koja 
izrađuje IPB, osiguravajući princip najboljeg interesa 
učenika. 

Član 16. 
(Provođenje IPP-a i IPB-a) 

(1) Mjere iz IPP-a i IPB-a se realizuju u okviru škole, osim u 
situacijama kada je time ugrožen najbolji interes učenika 

i/ili je planirane mjere nemoguće realizovati u školi zbog 
visokog rizika, prirode podrške i neadekvatnog tretmana 
za učenika. 

(2) IPP i IPB su sastavni dio Pedagoškog kartona učenika i 
čuvaju se isključivo u formiranoj arhivi u stručnoj službi 
škole, te se isti ažurira, prati i dopunjava u skladu s 
potrebama učenika. 

(3) Podaci iz IPP-a i IPB-a su sastavni dio Pedagoškog 
kartona učenika i čuvaju se jednu školsku godinu od 
završetka osnovne škole i do kraja posljednjeg dana 
školske godine u kojoj je učenik stekao diplomu o 

završenoj srednjoj školi. 
(4) Ukoliko se učenik ispiše iz škole, ili napusti školovanje iz 

nekog razloga, potrebno je IPP i IPB čuvati dvije školske 
godine. 

(5) Podaci iz IPP-a i IPB-a predstavljaju službenu tajnu i 
čuvaju se uz strogo poštovanje etičkog i strukovnog 
standarda stručnih saradnika i potpuno poštovanje 
službene tajne. 

(6) U slučaju nepostupanja u skladu sa stavom (5) ovog člana 
protiv stručnih saradnika se pokreće postupak utvrđivanja 
disciplinske odgovornosti. 

(7) Na zahtjev osnovne škole, kada se učenik upiše u drugu 
osnovnu školu, i na zahtjev srednje škole u kojoj učenik 
nastavi školovanje nakon osnovne škole ili srednje škole u 
koju je učenik upisan nakon izricanja odgojno-

disciplinske mjere "isključenje iz srednje škole", 

relevantne podatke iz IPP-a ili IPB-a stručna služba škole 
koju je pohađao učenik dostavlja školi koju učenik 
trenutno pohađa. 

Član 17. 
(Nadzor nad provođenjem IPP-a I IPB-a) 

(1) U slučaju ukazane potrebe, a u cilju praćenja osiguranja 
odgojno-obrazovne podrške i stručnog tretmana 
učenicima, stručna služba škole na zahtjev direktora škole 
na uvid, direktoru dostavlja sadržaj IPP-a i IPB-a. 

(2) Na zahtjev Ministarstva za odgoj i obrazovanje Kantona 

Sarajevo (u daljem tekstu: Ministarstvo), Instituta i 

Kantonalne uprave za inspekcijske poslove, prilikom 

vršenja nadzora u cilju praćenja osiguranja odgojno-

obrazovne podrške i stručnog tretmana učenicima, stručna 
služba škole na uvid dostavlja sadržaj IPP-a ili IPB-a. 

(3) Podaci iz IPP-a i IPB-a predstavljaju službenu tajnu, 
uvažavajući najbolji interes učenika, te nekontrolisano 
otkrivanje podataka iz navedenih dokumenata o 

učenicima predstavlja povredu Zakona o zaštiti ličnih 
podataka. Svi koji dolaze u dodir s podacima učenika 
moraju biti upoznati da dolaze u kontakt s podacima koji 

predstavljaju službenu tajnu, i da svaka zloupotreba 
podataka o učeniku za sobom povlači odgovornost kao i 
sankcije u skladu sa zakonom. 

Član 18. 
(Završetak provođenja odgojno-obrazovne podrške i stručnog 

tretmana) 

Odgojno-obrazovna podrška i stručni tretman se provode 
u skladu s potrebama učenika u potrebnom vremenskom 
periodu koji nije uslovljen, odnosno, ograničen na period 
trajanja školske godine. 

Član 19. 
(Obaveza izrade Individualnog plana podrške ili Individualnog 
plana brige za učenike kojima se izriče odgojno-disciplinska 

mjera ) 

(1) Nije dozvoljeno izreći odgojno-disciplinsku mjeru 

učeniku, dok se istovremeno za učenika ne izradi IPP ili 
IPB. 

(2) Evaluacija i mjerenje očekivanih ishoda definisanih u IPP 
i IPB, a na osnovu kojih se mogu donositi odluke ili 

zaključak o učinkovitosti provedenih mjera se vrši 
najranije nakon 3 mjeseca od početka provođenja mjera. 

(3) U slučaju da IPP ili IPB, koji se provodi s učenikom u 
trajanju najmanje od tri mjeseca kao i osigurana odgojno-

obrazovna podrška koja se pruža najmanje tri mjeseca 
nisu dali očekivane rezultate, kao i ako učenik pokazuje i 
dalje neprihvatljive oblike ponašanja ili je uočena 
progresija neprihvatljivog ponašanja, te ako su 
ispoštovane mjere koje se odnose na osiguranje odgojno-

obrazovne podrške i stručnog tretmana, a koje ne mogu 
trajati kraće od tri mjeseca, u iznimnim slučajevima 
učeniku se može izreći teža odgojno-disciplinska mjera 

"premještaj u drugu najbližu osnovnu školu na području 
općine, odnosno Kantona" i mjera "isključenje iz srednje 
škole". 

(4) U slučaju da je učeniku izrečena odgojno-disciplinska 

mjera "premještaj u najbližu osnovnu školu na području 
općine, odnosno Kantona", škola koju je učenik pohađao 
obavještava Institut koji ima obavezu da prati adaptaciju 

učenika u novoj školskoj sredini. Stručna služba škole u 
koju se upisao učenik ima obavezu da odmah u saradnji sa 
stručnom službom škole iz koje je premješten učenik 
izraditi IPP ili IPB za učenika na osnovu podataka iz 
Pedagoškog kartona učenika i razgovora stručnih 
saradnika dvije škole. Institut vodi evidenciju o svim 
učenicima u Kantonu Sarajevo kojima je izrečena mjera 
"premještaj u najbližu osnovnu školu na području općine, 
odnosno Kantona", 

(5) U slučaju da je učeniku izrečena mjera "isključenje iz 

srednje škole", te ako učenik nastavi školovanje u drugoj 
srednjoj školi u skladu s članom 95. stav (8) Zakona škola 
u koju se upisuje učenik u obavezi je odmah za učenika 
izraditi IPP ili IPB, ovisno od procjene stručne službe 
škole, u saradnji sa stručnom službom škole iz koje je 
učenik isključen, vodeći se najboljim interesom učenika. 

(6) Odmah nakon što srednja škola donese mjeru "isključenje 
iz srednje škole", škola ima obavezu da obavijesti Institut 
koji vodi evidenciju o svim učenicima Kantona Sarajevo 

kojima je izrečena mjera "isključenje iz srednje škole". 
(7) Institut pruža podršku školi u kojoj učenik nastavlja 

školovanje prilikom izrade IPP ili IPB iz stava (5) ovog 
člana i prati realizaciju istog, u skladu s instrukcijom, koju 
uz saglasnost Vlade Kantona Sarajevo donosi 

Ministarstvo. 

(8) Ako stručna služba osnovne i srednje škole, prilikom 
izrade IPP-a i IPB-a za učenika iz st. (4) i (5) ovog člana 
ne osigura saglasnost roditelja za izradu IPP-a ili IPB-a, 

izrađuje i realizuje IPP i IPB za učenika i bez saglasnosti 
roditelja uvažavajući najbolji interes učenika, a o 
odbijanju saglasnosti roditelja odmah obavještava 
nadležnu službu socijalne zaštite. 

(9) Institut vrši analizu o broju učenika kojima je izrečena 
mjera "premještaj u najbližu osnovnu školu na području 
općine, odnosno Kantona" i "isključenje iz srednje škole", 
kao i o vrsti neprihvatljivog oblika ponašanja na osnovu 
kojeg je učeniku izrečena odgojno-disciplinska mjera, te 

vodi evidenciju o vrsti, sadržaju i obliku osiguranja 
odgojno-obrazovne podrške i stručnog tretmana za 
učenike u riziku. 

(10) Institut na osnovu analize iz stava (9) ovog člana 
organizuje stručno usavršavanje stručnih saradnika na 
kojem se predstavljaju primjeri dobre prakse i načini 
uspješnog prevazilaženja neprihvatljvog ponašanja 
(studije slučaja), uz punu zaštitu ličnih podataka učenika. 

Član 20. 
(Koordinacija stručne službe škole i stručnih službi zajednice) 

(1) Stručne službe svih osnovnih i srednjih škola na nivou 
jedne općine dužne su da organizuju koordinacioni 

sastanak radi razmjene informacija i iskustava o 

neprihvatljivim oblicima ponašanja učenika najmanje 
jedanput mjesečno. 

(2) Sastanak se održava u prostorijama jedne od škola s 
područja općine, vodeći računa o principu da u 
pomenutom ciklusu sve škole s jedne općine budu 
domaćin sastanka. 

(3) Sastanku prisustvuju: predstavnici stručnih službi škola, 
predstavnik općinskog centra za socijalni rad i predstavnik 
nadležnog centra za mentalno zdravlje u zajednici, koji 
djeluje u okviru doma zdravlja. 

(4) Izuzetno, ukoliko je neophodno, sastanku može 
prisustvovati i policijski službenik iz reda odjeljenja za 
rad policije u zajednici. 

(5) Informacija o realiziranim koordinacijskim sastancima na 

nivou općine koji se realiziraju jednom mjesečno 
dostavlja se Institutu, odmah nakon realiziranog sastanka. 

Informaciju dostavljaju predstavnici stručnih službi škola, 
prema internom dogovoru, na način da svaki mjesec 
zajednički izvještaj dostavlja predstavnik jedne škole s 
općine na kojoj se realizira sastanak. 

Član 21. 

(Mobilni stručni tim za krizne intervencije) 
(1) Na nivou Kantona ministrica za odgoj i obrazovanje 

Kantona Sarajevo u (daljem tekstu: ministrica) formira 

jedinstven Mobilni stručni tim za krizne intervencije u 
odgojno-obrazovnim ustanovama (u daljem tekstu: 

Mobilni tim) za sve osnovne i srednje škole na području 
Kantona Sarajevo. Mobilni tim se imenuje za obavljanje 

poslova u jednoj školskoj godini. 
(2) Uloga Mobilnog tima iz stava (1) ovog člana je da pruža 

savjetodavnu i stručnu podršku odgojno-obrazovnim 

ustanovama u situacijama kriznih događaja, kako bi se u 
određenim kriznim ili hitnim situacijama postupalo u 
najboljem interesu djeteta/učenika. 

(3) Mobilni tim iz stava (1) ovog člana broji šest članova, a 
čine ga stručna lica iz oblasti koje se odnose na zaštitu 
mentalnog zdravlja, sigurnost, socijalnu brigu i zaštitu i 
obrazovanje. 

(4) Opis poslova članova Mobilnog tima definira se u rješenju 
o imenovanju kojeg donosi ministrica, a zadaci članova 
Mobilnog tima su: 

a) pružanje početne podrške školskoj zajednici 

pogođenoj kriznim događajem, u vidu savjetovanja 

prije dolaska tima u školu, isključivo u situacijama 
kada školska zajednica nije u mogućnosti uz pomoć 
dostupnih resursa i mehanizama riješiti krizni 
događaj; 

b) pružanje neposredne podrške školama u slučaju kada 
se dogodio izrazito stresan događaj u školi ili izvan 
nje, ali ako se posljedice mogu odraziti na učenike, 
njihove roditelje i uposlene u školi, a to su događaji 
u kojima je neko ozbiljno ozlijeđen ili ugrožen, 
pokušaj ubistva, samoubistvo, saobraćajna nezgoda, 
stradanje sa smrtnim posljedicama, katastrofa u 

kojoj je došlo do većih šteta, ako je dijete/učenik 
životno ugroženo od strane svoje porodice ili osoba 
s kojima živi i isto je neophodno zbrinuti, kao i drugi 
krizni događaji koji se dese u školi ili izvan nje, a 
koji mogu ugroziti ostvarenje najboljeg interesa 

učenika i školske zajednice; 
c) članovi Mobilnog tima prilikom dolaska u školu 

primjenjuju specifične postupke iz oblasti 
definisanih stavom (3) ovog člana i na taj način 
doprinose pravovremenom i prihvatljivom načinu 
reagovanja uposlenika škole, učenika i njihovih 
roditelja, pomažu da se ublaže psihološke posljedice 
kriznog događaja, pomažu proces oporavka, te da se 
svi ostali potencijalni rizici preveniraju i/ili svedu na 

najmanju mjeru; 

d) članovi Mobilnog tima međusobno komuniciraju i 
povezuju referalne mehanizme iz zajednice sa 

školskom zajednicom u vremenu kriznog događaja u 
cilju pravovremene intervencije u kriznom događaju. 

Član 22. 
(Način angažovanja Mobilnog stručnog tima za krizne 

intervencije) 

(1) Direktor škole u saradnji sa stručnom službom škole 
utvrđuje potrebu za kriznom intervencijom Mobilnog tima 
iz člana 21. ovog pravilnika. 

(2) Poziv za podršku članova Mobilnog tima upućuje direktor 
škole na e-mail adresu Instituta. E-mail adresa na koju se 

dostavljaju pozivi za intervenciju se školama dostavlja na 
početku svake školske godine. 

(3) Obaveza direktora je da poziv za pružanje krizne 
intervencije članovima Mobilnog tima dostavi na e-mail 

adresu iz stava (2) ovog člana na Obrascu za prijavu 

kriznog događaja od strane direktora škole koji je sastavni 
dio ovog pravilnika - Prilog 3. 

(4) Izuzetno, ukoliko se direktor ne obrati na propisanom 

Obrascu iz stava (3) ovog člana, roditelji mogu podnijeti 
prijavu kriznog događaja u slučaju izostanka reakcije 
odgojno-obrazovne ustanove na Obrascu - Prijava kriznog 

događaja od strane roditelja u slučaju izostanka reakcije 
odgojno-obrazovne ustanove - Prilog 4. 

(5) Obrasci za prijavu kriznog događaja iz stava (3) i (4) ovog 
člana sadrže: 
a) opće informacije; 
b) detalje o kriznom događaju; 
c) ostala zapažanja i zabilješke. 

(6) Obaveza direktora škole je da na početku školske godine 
upozna sve radnike škole i roditelje učenika o načinu 
prijave kriznih događaja. 

(7) Imenovana osoba u ime Instituta analizira zaprimljeni 

poziv za uključivanje Mobilnog tima, procjenjuje nivo 

pogođenosti kriznim događajem, rukovodi pružanjem 
podrške članova Mobilnog tima u toku krizne situacije, 
procjenjuje trenutne potrebe škole i angažuje članove 
Mobilnog stručnog tima prema vrsti potrebne podrške 
školi. 

Član 23. 
(Primjena Smjernica komunikacije multisektorskog postupanja 

u kriznim događajima u školi) 
(1) U cilju jasnog, multisektorskog postupanja i komunikacije 

u slučaju kriznih događaja u školi, sve osnovne i srednje 

škole su obavezne primjenjivati Smjernice/Sheme 
komunikacije multisektorskog postupanja u iznenadnim, 

kriznim događajima u odgojno-obrazovnim ustanovama 

(u daljem tekstu: Smjernice) koje je donijela Vlada 

Kantona Sarajevo. 

(2) Smjernice su sastavni dio ovog pravilnika - Prilog broj 5. 

(3) Smjernice osiguravaju pravovremenu razmjenu 

informacija među svim relevantnim sudionicima te 
pružaju jasne upute za postupanje u kriznim događajima, 
komunikaciju s roditeljima i javnošću u cilju osiguranja 
tačnosti informisanja i zaštite privatnosti učenika. 

(4) U skladu sa Smjernicama iz stava (2) ovog člana svaka 
odgojno-obrazovna ustanova ima uspostavljen Tim za 

upravljanje kriznim događajem, te su sve odgojno-

obrazovne ustanove u obavezi imati razvijene planove i 

procedure postupanja za svaki potencijalni rizik, tj. 

moraju imati izrađene vlastite planove evakuacije na 
osnovu lokacije škole, resursa i identifikovanih 
sigurnosnih rizika, a na osnovu uspostavljenog 

mehanizma saradnje s nadležnim organima i lokalnim 

službama. Način formiranja tima i izrade plana evakuacije 
definisan je Smjernicama i Uputstvom za izradu plana 

evakuacije u odgojno-obrazovnim ustanovama u slučaju 
kriznih događaja koje donosi Ministarstvo za odgoj i 
obrazovanje Kantona Sarajevo. 

(5) U slučaju pojave kriznog događaja u školi ili izvan nje, a 
koji škola može riješiti bez dodatne podrške Mobilnog 
tima, direktor škole je u obavezi informisati Mobilni tim 
na način propisan članom 22. stav (3) ovog pravilnika, na 
Obrascu koji je sastavni dio pravilnika, Prilog 3. 

(6) Sheme postupanja odgojno-obrazovne ustanove, policije, 

centara za socijalnu zaštitu, centara za mentalno zdravlje 
koje su sastavni dio Smjernica iz stava (2) ovog člana 
moraju biti postavljene na vidno mjesto u zbornici, 

kancelariji direktora i prostorijama koje koriste stručni 
saradnici škole. 

Član 24. 
(Nadzor nad prostorom, opremom, rekvizitima, nastavnim 

učilima u i oko škole) 
(1) Direktor škole je obavezan kontinuirano, jednom 

mjesečno vršiti nadzor nad opremom, rekvizitima, 

nastavnim učilima u i oko škole na mjestima gdje postoje 

potencijalni sigurnosni rizici (sportske sale, igrališta, 
kabineti prirodnih nauka, radionice i druga mjesta). 

(2) Jednom mjesečno, nakon obavljenog pregleda direktor 
škole je u obavezi popuniti Obrazac za nadzor nad 

prostorom, opremom, rekvizitima, nastavnim učilima u i 
oko škole - Prilog 6. 

(3) U slučaju da bilo koji radnik ili direktor škole uoči da je 
oprema neispravna, opremu odmah stavlja van snage i 

označava oznakom: neispravno/opasno za upotrebu, te 

direktor škole pokreće proceduru otklanjanja 
neispravnosti ili zamjene novom opremom. 

Član 25. 
(Obaveze radnika škole za provedbu ovog pravilnika) 

(1) Direktor škole je dužan pratiti i učestvovati u provođenju 
ovog pravilnika tokom nastavne godine. 

(2) Stručna služba škole je dužna pratiti i učestvovati u 
provođenju ovog pravilnika tokom nastavne godine. 

(3) Nastavnici su dužni učestvovati u provođenju ovog 
pravilnika tokom nastavne godine. 

(4) Direktor škole je dužan razmotriti svaku pismenu žalbu 

roditelja i drugih zainteresiranih strana koja se odnosi na 

djelimično ili potpuno neprovođenje ovog pravilnika i 
odgovoriti najkasnije u roku od deset dana. 

(5) Ukoliko radnik škole ne provodi obaveze propisane ovim 
pravilnikom, podliježe disciplinskoj odgovornosti 

propisanoj aktima škole i drugim relevantnim zakonskim 
aktima koji reguliraju odgoj i obrazovanje u Kantonu 

Sarajevo. 

III. PRELAZNE I ZAVRŠNE ODREDBE 

Član 26. 
(Usklađivanje akata) 

Sve osnovne i srednje škole na području Kantona 
Sarajevo dužne su osigurati usklađivanje internih akata i rad sa 
odredbama ovog pravilnika u roku od 30 dana od dana 

njegovog stupanja na snagu. 

Član 27. 
(Prestanak važenja ranije propisa) 

Danom početka primjene ovog pravilnika prestaje da važi 
Pravilnik o načinu i obliku provođenja odgojno-obrazovne 

podrške i stručnog tretmana ("Službene novine Kantona 
Sarajevo", broj19/24) 

Član 28. 
(Stupanje na snagu) 

Ovaj pravilnik stupa na snagu narednog dana od dana 

objavljivanja u "Službenim novinama Kantona Sarajevo", a 
primjenjivat će se od prvog dana školske 2024/2025. godine. 

Broj 11-07-02-34-37869-4/24 

20. augusta 2024. godine 

Sarajevo 

Ministrica 

Naida Hota-Muminović, s. r. 

